
Dumonda Bigliel 

 

concernent la protecziun dal stabiliment giudizial Cazas Tignez e d'autras 

infrastructuras sensiblas cunter attatgas da dronas cun adattar l'Ordinaziun 

chantunala davart l'aviatica (DG 875.100) 

 

Resposta da la Regenza 

 

La surpigliada da la regulaziun da la UE concernent eromobils nunequipads ha cha-

schunà ina revisiun totala da l'Ordinaziun dal DATEC davart eromobils da categorias 

spezialas (OECS; CS 748.941). Tenor la Confederaziun duai quella vegnir messa en 

vigur en il decurs da l'onn 2021. Las adattaziuns da la OECS pertutgan mo ils secturs 

che vegnan reglads da nov tras il dretg da la UE. La surpigliada da la regulaziun da 

la UE concernent eromobils nunequipads (uschenumnads "unmanned aircraft system", 

UAS) pretenda novaziuns che van lunsch sur las disposiziuns vertentas ora, che cha-

schunan la furmaziun da novas categorias e che reglan en moda bler pli restrictiva 

il traffic da dronas che fin ussa (tranter auter obligaziuns da registraziun e da scola-

ziun). Per eromobils nunequipads pli pitschens cun in pais da main che 30 kilos datti 

gia oz territoris cun in scumond da sgol, sco plazzas aviaticas militaras, zonas da 

controlla da sgols activas u fullas da glieud al liber. 

 

En connex cun la revisiun da la OECS planisada ha la Confederaziun communitgà 

als chantuns en la brev da consultaziun dals 12 da favrer 2020, ch'ella examineschia 

d'integrar en la legislaziun federala la regulaziun unitara d'ulteriurs territoris naziunals 

cun restricziuns da sgol sco territoris UAS. Uschia vul la Confederaziun prevegnir ad 

in'unda da regulaziuns dals chantuns e stgaffir relaziuns unitaras en il senn da la se-

girezza giuridica e da l'accessibladad. En la brev da consultaziun han ils chantuns 

perquai survegnì l'occasiun da communitgar lur giavischs a l'Uffizi federal d'aviatica 

civila (UFAC). 

 

En sia consultaziun (conclus da la Regenza dals 21 d'avrigl 2020, prot. nr. 325) ha 

la Regenza beneventà che la Confederaziun planisescha da crear zonas cun restric-

ziuns da sgol ch'èn regladas en moda unitara, ed ha perquai supplitgà d'integrar – 

ultra dals stabiliments giudizials – er auters territoris UAS sco ovras electricas, im-

plants polizials, ospitals e clinicas u asils e zonas da paus per la selvaschina. Plina-

vant ha ella rendì attent a la necessitad da determinar zonas cun restricziuns da sgol 

temporaras resp. dinamicas (p.ex. WEF). 

 

Cun la brev d'infurmaziun dals 3 d'avust 2020 ha il UFAC communitgà als chantuns 

ch'el haja – pervia da las respostas survegnidas – l'intenziun da definir cun la proxi-

ma revisiun da la OECS stabiliments giudizials, indrizs nuclears, infrastructuras mili-

taras sco er perimeters da plazzas aviaticas sco territoris geografics UAS. La fixaziun 

d'ulteriurs territoris resguardia el sco betg cunvegnenta. A chaschun da la procedura 

da consultaziun possian ils chantuns però prender anc ina giada posiziun davart l'ex-

tensiun dals territoris cun restricziuns da sgol. Ultra da quai sajan ils chantuns libers 

da fixar sezs tals territoris cun resguardar las prescripziuns da la legislaziun federala 

u d'inoltrar lur basegns anc ina giada en il rom da la proxima revisiun da la OECS. 

 

Tar la dumonda 1: Sin fundament da la revisiun da la OECS planisada da la Confe-

deraziun pon ins far quint che stabiliments giudizials ed auters stabiliments vegnian 

designads en il decurs da l'onn 2021 sco territoris cun restricziuns da sgol per UAS. 

En il rom da las cumpetenzas che al restan la finala vegn il chantun sin quai ad exa-

minar da reglar en l'Ordinaziun chantunala davart l'aviatica ulteriurs territoris cun 

restricziuns da sgol ch'èn necessaris per el. 

 

Tar la dumonda 2: Gea. La primavaira 2020 ha la Regenza evaluà tar ils departa-

ments ils basegns da territoris cun restricziuns da sgol ed ha communitgà quels a la 

Confederaziun en sia posiziun (conclus da la Regenza dals 21 d'avrigl 2020, prot. nr. 

325). 

 

Tar la dumonda 3: En il nov stabiliment giudizial serrà Tignez è vegnì installà in indriz 

per detectar dronas ch'è operativamain en funcziun. Quest indriz è vegnì projectà 

dals planisaders ch'eran incaricads cun la construcziun dal nov stabiliment giudizial, 

en spezial dal planisader da segirezza. Avant la submissiun èn vegnids evaluads 

differents sistems ch'èn en funcziun. Las enconuschientschas fatgas èn vegnidas 

integradas en la publicaziun per il project specific. Tschertas parts da l'indriz èn 

vegnidas furnidas d'in purschider indigen. 

